
Darllen: Habacuc 2:5-11

Trafferthion i bobl ddrwg

5 Bydd gwin ei lwyddiant yn achos cwymp i'r gelyn balch, anfodlon. 

Mae ganddo chwant bwyd fel y bedd; fel marwolaeth, dydy e byth yn cael digon. 

Dyna pam mae'r gelyn yn casglu ac yn concro un wlad ar ôl y llall. 

6 Bydd y gwledydd hynny yn ei wawdio ryw ddydd! Byddan nhw'n gwneud hwyl am ei ben ar gân! — ‘Druan o'r un sy'n cymryd eiddo oddi ar bobl! 

(Am faint mae hyn i ddigwydd?) Gwneud ei hun yn gyfoethog trwy elwa ar draul eraill! 7 Bydd y bobl wyt ti mewn dyled iddyn nhw yn codi heb unrhyw rybudd. Byddan nhw'n deffro'n sydyn, yn dy ddychryn ac yn cymryd dy eiddo di. 8 Am dy fod ti wedi dwyn oddi ar lawer o wledydd, bydd y rhai sydd ar ôl yn dwyn oddi arnat ti. Bydd hyn yn digwydd am dy fod wedi lladd cymaint o bobl, a dinistrio gwledydd a dinasoedd. 

9 Druan ohonoch chi sydd wedi ennill cyfoeth i'ch teulu drwy fanteisio'n annheg ar bobl eraill. Chi sydd wedi gwneud yn siŵr fod eich nyth eich hunain yn saff — yn uchel, allan o gyrraedd unrhyw berygl. 10 Mae eich sgam wedi dwyn cywilydd ar eich teulu. Drwy ddinistrio cymaint o wledydd dych chi wedi dwyn dinistr arnoch eich hunain. 11 Bydd y cerrig yn waliau dy dŷ yn gweiddi allan, a'r trawstiau yn tystio yn dy erbyn. 

Mae llyfr y Diarhebion yn sôn am beryglon meddwi:
Mae gwin yn gwawdio, a diod feddwol yn creu helynt; dydy'r rhai sy'n meddwi ddim yn ddoeth. (Diarhebion 20:1)
Yma mae Duw yn dweud y bydd y Babiloniaid wedi meddwi ar eu llwyddiant milwrol.  Ac mae o’n dweud wrth Habacuc y byddai tro’r Babiloniad yn dod i gael eu cosbi am eu hymddygiad. Pan mae person wedi meddwi dydy ei synhwyrau ddim yn gweithio’n iawn. Mae pobl sydd wedi meddwi yn dweud a gwneud pethau na fydden nhw byth yn meiddio eu gwneud petaen nhw’n sobr. Gormod o alcohol (diod gadarn/gwin) a meddwdod sy’n achosi’r mwyafrif helaeth o achosion o drais yn y cartref, ar y strydoedd ac mewn clybiau.  
Roedd y Babiloniaid yn mynd i feddwi ar eu llwyddiant milwrol. Bydden nhw’n cael cymaint o lwyddiant fel eu bod nhw’n ymddwyn yn waeth ac yn waeth ac yn colli pob synnwyr. Doedden nhw byth yn mynd i fod yn fodlon chwaith ar yr hyn roedden nhw’n ei ennill. Dydy pobl falch byth yn fodlon, mae nhw eisiau mwy a mwy. Y gred heddiw ydy bod ‘pethau’ yn eich gwneud chi’n hapus. Y mwyaf o ‘bethau’ sydd gynnoch chi, yna’r hapusach y dylech chi fod. Ond dydy hynna ddim yn wir!  Roedd y Babiloniad wedi ennill tiroedd di-ri, ac yn dwyn cyfoeth oddi ar bobl ac yn cael llwyddiant ysgubol – ond doedden nhw byth yn cael digon i’w bodloni. Roedden nhw ‘fel marwolaeth, dydy e (nhw) byth yn cael digon.‘ 
Roedd Duw yn gweld y cyfan, ac yma mae’n rhestru 2 (allan o 5) rhybudd sydd yn yr ail bennod i bobl falch sy’n gwrthod ei awdurdod ac sy’n byw yn groes i’w ewyllys.

Druan o'r un sy'n cymryd eiddo oddi ar bobl! (2:6)

Nid, “O druan bach,” fel mae mam yn ddweud wrth blentyn sydd wedi disgyn a chael dolur, ond  “O bois bach! Be wyt ti’n wneud? ’Oes gen ti unrhyw syniad pa mor ddifrifol ydy be ti’n wneud? Druan ohono ti, ti’n mynd i ddioddef pan ti’n cael dy ddal!” Bydd ymddygiad drwg yn cael ei gosbi gan Dduw yn y diwedd. Does na neb am gael ‘get away’.
Druan ohonoch chi sydd wedi ennill cyfoeth i'ch teulu drwy fanteisio'n annheg ar bobl eraill. (2:9a)

Roedd y Babiloniaid wedi difa tiroedd a theuluoedd yn eu hawydd i goncro a chasglu cyfoeth iddyn nhw eu hunain. Roedden nhw wedi dinistrio bywydau pobl eraill, ond wedi gwneud yn siŵr eu bod nhw eu hunain a’u teuluoedd yn ddiogel, 
Chi sydd wedi gwneud yn siŵr fod eich nyth eich hunain yn saff — yn uchel, allan o gyrraedd unrhyw berygl. (2:9b)
Yn yr 21ain ganrif dyn ni’n gweld lluniau o wledydd ac ardaloedd yn cael eu difa er mwyn i gwmnïau mawr cyfoethog a phwerus (fel arfer o’r byd gorllewinol) allu codi gweithfeydd neu dyllu am olew neu fwynau. Mae’r bobl sy’n byw yn yr ardaloedd hyn yn dioddef drwy orfod symud i fyw rywle arall neu fyw ochr yn ochr a gweithfeydd peryglus. Ond mae’r bobl sy’n elwa yn byw yn bell i ffwrdd oddi wrth eu llanast, mewn tai mawr crand, yn aml mewn gwledydd gwahanol. Ond mae Duw’n gweld y cyfan – ac os oes yna fanteisio annheg yn digwydd, bydd yn cael ei gosbi yn y diwedd pan fydd Duw yn barod.

Pan mae pobl mor bwerus a chyfoethog fel eu bod nhw’n meddwl na fydd neb yn fodlon tystio yn eu herbyn nhw, mae Duw yn eu rhybuddio nhw.  Mae’n dweud na fydd hi’n bosib iddyn nhw wadu eu heuogrwydd oherwydd, ‘Bydd y cerrig yn waliau dy dŷ yn gweiddi allan, a'r trawstiau yn tystio yn dy erbyn.’  Does dim posib cuddio oddi wrth Duw. 

